
wang. Lagi masa orang gitoe engga pertjaja sama kita boeat oewang sagitoe ?“

„Ah, kaga boleh djadi," kata Hoaij-wan dengen bersenjoem, „lebi banjak lagi djoega kaloe kita maoe boeka moeloet pindjam, lantas bisa dapet. Tapi loe toh misti ada poenja otak. Kaloe kita pindjam orang poenja oewang, orang nanti djadi kapingin taoe apa kita maoe berboeat; orang nanti intip kita poenja perdjalanan, dan dalem ini perkara jang sekarang kita maoe djalanin, ada perloe sekali orang tinggal boeta.“

„Habis bagimana?“

Hoaij-wan berdiam samantara lamanja dengen berpikir, kamoedian laloe ia berkata dengen sabar:

„Nah soeda, goea nanti taroh bini goea poenjá barang-barang, tapi loe misti berdjandji, djangan berboeat lagi sakali begitoe. Loe boleh soempa djangan maen saoemoer hidoep. Engga ada lebi djahat lagi dari maen, itoe tentoe loe soeda sampe taoe. Kaloe orang bisa tjari oentoeng dari maen, samoea orang tentoe kaga maoe kerdja. Kita poenja kerdjahan sekarang ada sampe bagoes, kaloe kita bertiga engga maen, pendeknja engga maoe kenal maen sama sekali. Boeat hidoep bagimana senang kita ada sampe tjoekoep; pendeknja loe boleh piara sapoeloe bini, asal sadja djangan maen.“

Kek-hoaij tida oetjapken soeatoe perkatahan, tapi dari moekanja ada kentara sekali jang hatinja se-

